
Devivedapada Stava

దేవీవేదపాదస్తవః

(శివరహస్యాన్తర్గతే  ఈశాఖ్యే)
చిదమ్బరేశ్వరశివముఖామ్బుజరవిత్విషే ।
యస్యై  జైమినిరుద్యుక్తస్తస్యై    వాచే నమోనమః ॥ ౧॥
ప్రత్యూహశాన్త్యై   హేరమ్బం ప్రత్యూహయతి  ఈశ్వరః ।
విస్మాపయన్ స పితరౌ అస్మాకమస్తు కేవలః ॥౨॥
వన్దే శ్రీశివపాదాబ్జమద్వన్ద్వానన్దసాధనమ్     ।
చేతసాం సమ్ప్రదాయానాం ఏతదాలమ్బనం పరమ్ ॥ ౩॥
పుస్తముక్తాలసద్బాహురస్తు మే భారతీ ముఖే ।
నియోజయన్తీ సా దేవీ ధియో విశ్వా విరాజతీ ॥ ౪॥
హృద్యైరష్టోత్తరశతపద్యైరేవం     శివైస్తథా   ।
ప్రహ్వా  వేదస్తుతౌ భూయాజ్జిహ్వా  మే మధుమత్తమా ॥ ౫॥
కావ్యాలఙ్కారసర్వస్వమాధురీలహరీముచా ।
వాచా పరమకల్యాణీ(ణి)ముఖం హి మమ శోభయా(య)॥౬॥
మాదృశాం వైఖరీవాచాం  త్వాదృశీం స్తోతుమమ్బికే ।
యతో బిభేతి లలితా తతో నో అభయం కృధి ॥ ౭॥
మదీయకర్మసు శివే త్వదీయదయయాముహుః ।
అవధూతరూషః సన్తు అవధూతా అరావయః ॥౮॥
రవీన్దుదక్షవామోద్యత్తాటఙ్కాం  రుచిరామతి ।
మహావిద్యేశ్వరీం వన్దే గ్రహనక్షత్రమాలినీమ్   ॥౯॥
ఖణ్డశర్కరయేవామ్బ  దయయాలోకయాశుమామ్ ।
చణ్డికే  తేన జీవామో మణ్డూకా  ఉదకాదివ ॥ ౧౦॥
గఙ్గాద్యా  అభిషేకార్థం  తుఙ్గాన్తాః  సన్నిధత్త భోః ।
పాపోపశాన్త్యై  మేమాతరాపోహిష్ఠా మయో భువః ॥ ౧౧॥

హృదయస్థేయసీ  నిత్యం సదయే మమ కాలికే ।
భూయాద్వితర మే శ్రేయః  ఆయుషా సహవర్చసా ॥ ౧౨॥
కాల్యే త్వద్భక్తివిముఖాః  కాలి సన్తి యతోఽధమాః ।
అప్రమత్తాఃస్మ  తం దేశం మా ప్రగామ  పథో వయమ్ ॥ ౧౩॥
అసమఞ్జససంసారాదసమఞ్జసమేవ   మామ్ ।
వత్సలా భవతీ త్రాతుం  వత్సం గౌరివ ధావతు ॥ ౧౪॥
అర్థిభ్యోఽభీతివరదే  ముదే భద్రం  దదాసి యత్ ।
లక్ష్మీస్తం భజతాం పద్భ్యాం లక్ష్మీమనపగామినీమ్ (?)॥ ౧౫॥
యోఽస్మాన్ ద్వేష్టి వయం యం చ ద్విష్మో దుష్యతి యశ్చ నః ।
దుర్గే శూలేన తానేతాన్ మమ శత్రూన్  వినాశయ ॥ ౧౬॥
ధీరైకసులభాం  దేవీం ఘోరసంసారమోచనీమ్ ।
అహోరాత్రం  చ నః పాయాదఘోరా పాపకాశినీ ॥ ౧౭॥
బ్రహ్మానన్దసముల్లాసే    లీలాన్దోలితలోచనామ్  ।
మహాసౌభాగ్యజననీం మహాలక్ష్మీముపాస్మహే ॥ ౧౮॥
ఉగ్రపత్ని  సమగ్రాన్మే  దుర్గ్రహానాగ్రహాదికాన్   ।
అనుగ్రహాదిమాన్  శిక్ష సర్వగ్రహనివారిణీ  ॥ ౧౯॥
ఆర్తిం నివార్య భద్రాణి  పూర్తిం స్ఫూర్తిం చ పార్వతి ।
మూర్తిం ప్రదర్శ్య  రుచిరాం కీర్తిమృద్ధిం  దదాతు మే ॥౨౦॥
అధికారిసమిద్ధం  మాం సన్ధ్యానటనసాక్షిణీ  ।
వర్చస్వన్తం ధరాధ్యక్షం ఆయుష్మన్తం కరోతు మామ్ ॥౨౧॥
గర్భాతిదయితే దుర్గే నిసర్గస్త్వం   జగత్త్వయి ।
ఆయుస్తత్కృపయా నిత్యం మయి శ్రీః  శ్రయతాం  యశః ॥౨౨॥
వేదాన్ శాస్త్రాణి  యజ్ఞాంశ్చ  మోదాద్భక్తిమపి త్వయి ।
ప్రియం  కీర్తి ధృతిం దాక్ష్యం శ్రియం  వాసయ మే కులే ॥౨౩॥
మాతా కథం విరుద్ధాంస్త్వం   సహసే సర్వమఙ్గలే  ।
సర్వాణ్యలక్ష్మీమాపత్తిం సర్వాం నిర్ణుద  మే గృహాత్ ॥౨౪॥

రాజరాజేశ్వరీ మాతా ధత్సే త్వం ధనమవ్యయమ్ ।
దయాం కురు సుతేఽహం త్వాం తామిహోపహ్వయే శ్రియమ్  ॥౨౫॥
మదీయహృదయాబ్జస్థత్వదీయమహసా   శివే ।
జహి మే క్రోధలోభాదీన్  లక్ష్మీమావాసయాన్వహమ్ ॥౨౬॥
పవిత్రమన్త్రైః   సుశ్లోకై  విచిత్రరచనైః   శివామ్ ।
వాచస్పతిరివ స్తుత్వా వాచస్పత్యమశీమహి ॥౨౭॥
పుత్రదే  పౌత్రదే  మాతర్నష్టదే  గజవాజిదే ।
జ్ఞానదాయై  నమస్తుభ్యం ధనదాయై మహాధనే ॥౨౮॥
తేజసే యశసే మాతరోజసే మహసే శివే ।
చర్చితే గన్ధపుష్పాద్యైరచేతాస్త్వాం   హవామహే ॥౨౯॥
సఞ్చితాగామిదుఃఖేభ్యః స్మరతస్త్వామపాలయః ।
ప్రారబ్ధాచ్చ   మహాదేవి పునర్నః పాహి విశ్వతః ॥ ౩౦॥
పౌణ్డరీకాన్తయజ్ఞేభ్యశ్చణ్డికే    ప్రీతయే  తవ ।
శతాని దశరిక్థానాం  ఆసహస్రాణి  దద్మహే ॥ ౩౧॥
జపాత్పవిత్రకైర్మన్త్రైః    శివాయై పాయసం ధృతమ్ ।
బిల్వపత్రసరోజానాం  సహస్రాణి  చ దద్మహే ॥ ౩౨॥
పణ్డితాస్తైరలం   ధీరాః పౌణ్డరీకాన్తకర్మభిః  ।
ఉపాసితుం మహావిద్యాం అసఖాయ ఆనిషీదథ ॥ ౩౩॥
విపక్షాపక్షయక్షారిపక్షగ్రహమహర్క్షజమ్   ।
భయశంసీక్ష కామాక్షి రక్షస్వ మాం పదే పదే ॥ ౩౪॥
ప్రచణ్డచణ్డముణ్డాదిఖణ్డనోద్దణ్డవజ్రకే         ।
యే మేధనాపహర్తాస్తాంస్తే  దదామి జమ్భయోః ॥ ౩౫॥
ప్రారబ్ధమనివార్యం   చేదీదృశే వరదాభయే ।
కిమర్థం  తవ దేవ్యై  తే తతో మే శ్రియమావహ  ॥ ౩౬॥
బ్రహ్మచక్రలసద్భూపా   బ్రహ్మవిద్యావిదేవతాః  ।
ఈడనీయాస్త్రయీచూడైః   షోడశీ శర్మ యచ్ఛతు ॥ ౩౭॥
మహాదారిద్ర్యశమనీం  యాభూత్పాపవిమోచనామ్ ।

శివాం నుమస్తాం కాలాగ్నౌ శివారుద్రస్య  భేషజీ ॥ ౩౮॥
అన్నపూర్ణే దయాపూర్ణే త్వన్నామ పరికుర్వతే(తః) ।
సన్నిధత్స్వ మమోదారే అన్నపానే చ సర్వదా ॥ ౩౯॥
యది దేవి కటాక్షః స్యాద్హృది  శక్రాదయః  సురాః ।
ముహుర్హవిర్భిః  సోమాద్యైరహం  వో జీవనప్రదః  ॥ ౪౦॥
యత్సాన్నిధ్యం దేవి సిద్ధం  అసాధ్యం సాధయాశు మే ।
ఈదృశేన మహిమ్నా త్వాం ప్రశంసన్తి  ప్రశస్తిభిః   ॥ ౪౧॥
నానన్దయన్తి  కిం దేవి సకృద్వా త్వాం గిరో మమ ।
భక్తిరక్తీ  న చేద్వేత్సి భుక్తిముక్తీ న దిత్ససి ॥ ౪౨॥
అధమర్ణత్వమేతత్తే  త్వం హి వేత్థ యథాతథమ్ ।
ఆక్షేపం నః సమాధేహి తిష్ఠన్తీ   పురతో మమ ॥ ౪౩॥
నిశ్చిత్య వ్యతిరేకం తే భూరి నామ మనామహే ।
తుభ్యం దేవి యశస్కామా భక్తస్యైతన్నిదర్శనమ్  ॥ ౪౪॥
జిష్ణోరపి  సఖాయోఽద్య విష్ణోః  కర్మాణి పశ్యత ।
కర్మణాభ్యర్ణపూర్ణా  త్వం కర్ణికాకర్ణిసన్ముఖీ   ॥ ౪౫॥
అపర్ణాం  వర్ణయే  తూర్ణం  సువర్ణాం  హేమమాలినీమ్ ।
తుఙ్గస్తనీం   శర్వసర్వమఙ్గలామీశ్వరప్రియామ్   ॥ ౪౬॥
మఙ్గలాయతనాం (నం)లౌమి పిఙ్గలాం  పద్మమాలినీమ్ ।
నన్దనోత్త్థ  సుపుష్పాణి చన్దనాన్యర్చితుం  శివామ్ ॥ ౪౭॥
స్వయం సమ్పాద్య పురతః శ్రియం  దేవీముపహ్వయే ।
దయార్ద్రహృదయే  మాతః క్రియాశాలినమప్యుమే  ॥ ౪౮॥
త్వం మాం భజస్వ పద్మాక్షి యేన సౌఖ్యం లభామ్యహమ్ ।
రక్ష మామమ్బ లలితే యక్షరాజసమర్చితే ॥ ౪౯॥
పూజార్చేహ విరాజేతే ప్రజయా  చ ధనేన చ ।
పరితః కాన్తి ధీ శ్రీభిర్గరిమాణం   యయుః శివే ॥ ౫౦॥
ఉమే తవ దయా దృష్ట్యా  సోమ ఇన్ద్ర  బృహస్పతీ ।
త్వచ్చారు చరణం స్మృత్వా సచ్చిదానన్దరూపిణి  ॥ ౫౧॥

4 sanskritdocuments.org



దేవీవేదపాదస్తవః

అచ్యుతో వాగ్భవప్రాప్తౌ  అచ్యుతాం బహులాం ప్రియామ్  ।
హనుమద్వర రామాద్యైర్మనుభృద్భిర్మహాత్మభిః  ॥ ౫౨॥
అర్థితాసి  మహాదేవి దీర్ఘాయుత్వాయ  వర్చసే ।
గుణాఢ్యపాకసరసశయ్యాలఙ్కారరీతిభిః ॥ ౫౩॥
శోభతాం సుసుఖం వాణీ శోభయన్తీ ముఖం మమ ।
దుష్టచిత్తం  నష్టవిత్తం   కష్టవృత్తమిమం   జనమ్ ॥ ౫౪॥
పాతుం జనని తే చిత్తం యథా వారీవ ధావతు ।
ఉత్తిష్ఠ దేవి కిం శేషే వరదాభయశోభితే ॥ ౫౫॥
పాహి దుర్గేఽతిదుష్టేభ్యో   భయం విన్దతి  మామిహ ।
దుగ్ధేతి  తిలే ఘృతం తైలం  ముగ్ధే ఘణ్టాధ్వనిం  యథా ॥ ౫౬॥
ముదా త్వాం సర్వగాం దేవీం సదా పశ్యన్తి సూరయః ।
ప్రపఞ్చసృష్టేస్త్వం    పూర్వం బ్రహ్మాణీ  సహితామ్బికే ॥ ౫౭॥
అజీజనస్త్వం ధాతారం శాశ్వతం శివమచ్యుతమ్ ।
స్థలీకమలసఙ్కాశం  పాదలక్ష్మ తవేశ్వరి ॥ ౫౮॥
మాహిషే మస్తకే భాతి విద్యుల్లేఖేవ  భాస్వరా ।
మూఢోఽయమితి మా మంస్థాస్స్మర్తాహం  తాః సమాగతాః (?)॥ ౫౯॥
త్వయా వినా న కిఞ్చిఞ్చ దృశ్యన్తే  శ్రూయతేఽపి  వా ।
వన్దే విన్ధ్యాచలకుచాం  విన్ధ్యాచలనివాసినీమ్  ॥౬౦॥
సన్ధ్యాసు  పూజయసి చేద్ధాతా  గర్భం దధాతు తే ।
కురువిన్దమణీన్ద్రాభమరవిన్దలసన్ముఖమ్    ॥౬౧॥
అహో తాదృక్ తవశివే మహో నో రాయ ఆభర ।
అఖణ్డవేదవాక్యార్థే  అఖణ్డైకరసే  శివే ॥౬౨॥
అభయామద్వయాం చ త్వాం సుభగామహమశ్రవమ్  ।
చతుఃసాధనసమ్పన్న చతురానుభవాత్వియమ్ ॥౬౩॥
పరం బ్రహ్మేయమేవ  శ్రీర్నహ్యస్యా  అపరం చ న ।
భవత్పాదామ్బుజద్వన్ద్వభవన్మాధ్వీకషట్పదీ  ॥౬౪॥
రుద్రభాగ్యాచ్ఛచీపత్నీ  ఇన్ద్రపత్నీ  మహీయతే ।
పాపాధిక్యాద్వ్రజామస్త్వాం సాపాయాఽఽమయవానపి ॥౬౫॥

గ్రీవాతిగశ్వసనవాన్  జీవాతి శరదః శతమ్ ।
సాష్టోత్తరశతావృత్త్యాభీష్టోదయమహామనుమ్    ॥౬౬॥
విష్ణువజ్జాయతే   గౌరి భూష్ణురాత్మా  ఫలగ్రహిః  ।
జపాకుసుమసఙ్కాశాం కృపాబాలమహాలతామ్ ॥౬౭॥
ఆర్యాం సేవే వినీతాయాం సూర్యాభాం శ్రియమీశ్వరీమ్  ।
తామ్బూలకబలైర్దివ్యైస్తామ్బూలితముఖామ్బుజాన్    ॥౬౮॥
శివదాలిగతాయాసా శివా నశ్యత్తమా భవ ।
తథా ప్రపద్యే  త్వాం మాతర్యయా నద్యః సముద్రాగాః  ॥౬౯॥
యథావృతవృతం యాతి యథామాసా అహర్జరమ్  ।
యత్రానన్దాశ్చ   మోదాశ్చ ముదప్రముద  ఆసతే ॥ ౭౦॥
మాతస్త్వయి దయామూర్తౌ తత్రమామృతం  కృధి ।
జపన్తస్తవ  విద్యాం చ యజన్తస్త్వాం హవామ చ ॥ ౭౧॥
శర్వాణి దయయా ధీరాః సర్వే సాకం సరాతయః ।
ఆనన్దరూపమమృతం  పరం బ్రహ్మైవ   సా శివా ॥ ౭౨॥
నైవ  స్త్రీ న పుమానేష నాయమేష నపుంసకః ।
జీర్ణోఽప్యయం  త్వద్దయయా పూర్ణయా తూర్ణమిన్ద్రియైః    ॥ ౭౩॥
ఆనన్దం  బ్రహ్మణో  విద్వాన్ న బిభేతి కుతశ్చన ।
సద్గురోర్లబ్ధయా    బ్రహ్మరూపయా  కశ్చిదాత్మవాన్ ॥ ౭౪॥
హృద్యయా కృపయా తే వై విద్యయాఽమృతమశ్నుతే ।
సర్వగా త్వమహం భృత్యః కీదృశఃస్థేమ  మస్తకః ॥ ౭౫॥
యతో వాచో నివర్తన్తే  అప్రాప్యమనసా  సహ ।
జ్ఞానాదేవ  తు కైవల్యమిత్యాదిశ్రుతికోటిభిః   ॥ ౭౬॥
జీవన్ముక్తస్తతో  మాతర్మామా బ్రహ్మ  నిరాకరోత్ ।
సాక్షాత్కృతాయామమ్బాయాం సత్యానన్దచిదాత్మని  ॥ ౭౭॥
భిద్యతే హృదయగ్రన్థిశ్ఛిద్యన్తే    సర్వసంశయాః ।
వర్ణాశ్రమోచితమతిర్వేదారణ్యేష్వటంశ్చ   యః ॥ ౭౮॥
త్వత్ప్రసాదాదుమే ధీరశ్చరన్ వై మధువిన్దతి  ।

భూష్ణుభ్యాం  కృష్ణజిష్ణుభ్యాం   పూజ్యే పుష్ణాసి  పార్వతి ॥ ౭౯॥
త్వత్కృపాబలతో విష్ణురిదం  విష్ణుర్విచక్రమే   ।
శారదాబ్దముఖీ  పాతు శారదాఽపారదాఽమలా ॥౮౦॥
త్వత్ప్రసాదాదభూన్మాతః సుమృకీకా సరస్వతీ ।
పద్మాక్షీం పద్మగాం వన్దే పద్మాక్ష్యాదిభిరీడితామ్ ॥౮౧॥
త్వత్ప్రసాదాత్పద్మహస్తాం హస్తినాదప్రమోదినీమ్  ।
గౌరీకల్యాణవైభోగం  ఊరీచక్రుః  స్త్రియోఽప్యథ  ॥౮౨॥
జమ్భితోగ్రకిణైరఙ్గైర్నదీనాం    వితనోషి తే ।
సహస్రాదిమహాస్వేదైః   సహస్రాణి  సహస్రశః  ॥౮౩॥
తత్తత్కాలేష్వహల్యాయై జారోఽపిఖలు యజ్వభిః ।
ఇజ్యన్తే త్వత్ప్రసాదాత్తైర్విశ్వస్మాదిన్ద్ర   ఉత్తరః ॥౮౪॥
కన్యాప్యర్జతి  భాగ్యాదిలాభాయ శుభకర్మసు ।
త్వత్ప్రసాదాతిశుద్ధాఙ్గీ  ఇన్ద్రాణీమాసు  నారీషు ॥౮౫॥
ఏక ద్విత్రిచతుష్పఞ్చషట్సప్తాష్టాదిరూపకమ్   ।
త్వత్ప్రసాదాన్మహాతత్వం అగ్నిమీళే పురోహితమ్ ॥౮౬॥
గఙ్గాం  భగీరథాయాససఙ్గాం  తుఙ్గాం  త్వదాశ్రయాత్  ।
క్రమేణ  గౌరి పశ్యామః శ్రమేణ  మహతా పథి ॥౮౭॥
దివ్యాలఙ్గ్రహమాత్రాష్టభైరవాభయకృన్ముఖాః     ।
యతో దేవి భవత్ప్రీత్యై  అతో దేవా అవన్తునః ॥౮౮॥
సుగన్ధ చర్చితాం కున్దమన్దారకుసుమోజ్జ్వలామ్    ।
స్తువే దుకూలవసనాం సువర్ణరజతస్రజామ్   ॥౮౯॥
గాఙ్గేయాని  చ రత్నాని గాఙ్గేయాని  సృజాని తే । (?)

శతసాహస్రదశకాన్  శతనిష్కాన్ సహస్రశః  ॥౯౦॥
అస్య ద్విపిత్సాభవ రుక్చిచిత్సా
సుపూర్ణలిప్సాస్తు  శివా సువత్సా ।
శ్రీకణ్ఠలిప్సాసదభీష్టలిప్సా  
శాలాన్తరే గౌరివ నష్టవత్సా  ॥౯౧॥

నమో మఖేభ్యో మఘవన్మఖేభ్యో
మురవాగ్రదృగ్భ్యో  దృగనద్వయేభ్యః ।
దయాయుతేభ్యః శ్రుతిశాస్త్రదృగ్భ్యో 
నమోయువభ్యో నమ అశినేభ్యః ॥౯౨॥
మహామాయే సృజసి హిరణ్యగర్భ-
ప్రభృత్యేతద్భువనమివోర్ణనాభిః   ।
స్వతస్తన్తూన్భగవతి  దేవి పశ్చా-
దజీర్ణాత్వం  జరయసి సర్వమేతత్ ॥౯౩॥
శివం సురేభ్యః కృపయామ్బ తేఽద్య
శివే మునిభ్యః శివమర్భకేభ్యః ।
శివం ద్విజేభ్యః శివమేవ గోభ్యః
శివం ప్రజాయై  శివమస్తు మహ్యమ్ ॥౯౪॥
వేదాన్తాద్యైః  పరితోఘోషయిత్వా
శక్త్యాకారా ప్రతిజాతం  మహేశి ।
సర్వత్రైవ  రమసేఽస్మిన్ ప్రపఞ్చే
పూర్ణా పశ్చాత్ ఉత పూర్ణా పురస్తాత్ ॥౯౫॥
నామాని శమ్భుం నతకల్పపాదం
పరమా పతిస్తుత్య పదామ్బుజద్వయమ్ ।
కుమారవిఘ్నేశకుతూహలాస్పదం
ఉమాసహాయం పరమేశ్వరం ప్రభుమ్  ॥౯౬॥
వర్షార్థనియమాదస్య   హర్షాన్ప్రజపతోఽభవత్  ।
వేధోఽఙ్గనా  ప్రయచ్ఛన్తి (న్తీ)మేధాం దేవీ సరస్వతీ ॥౯౭॥
ఘోరవృశ్చికదుఃస్వప్న చోరసర్పాదిశాన్తయే ।
గోత్రాత్మజాస్తుతిం  పుణ్యాం రాత్రౌ రాత్రౌ సదా పఠేత్ ॥౯౮॥
స్తుత్యా పూజయతాం భక్త్యాఽమర్త్యాం శ్రేయః  పరమ్పరామ్ ।
శర్వేణ సా దదాత్యమ్బా సర్వమాయురుపాసతామ్ ॥౯౯॥
సహస్రకృత్వః  పుత్రార్థీ  స ఘస్రే ప్రజపేద్యది  ।
వశగస్తస్య తనయో దశమే మాసి జాయతే ॥ ౧౦౦॥
శాన్త్యా ముముక్షయాథర్వయజురృక్సామశాలినామ్ ।

పాహి ముక్తిం శివే దేహి సా హి శ్రీరమృతా  సతామ్ ॥ ౧౦౧॥
విశ్రుతైః   శ్రుతిపదైః   కమనీయం
భవ్యమవ్యయమిదం భగవత్యాః ।
(దివ్యచిత్ర )యః పఠేత్ప్రిదినం భజనీయం
తస్య నాయుషి భవేత్కిల సత్యమ్ ॥ ౧౦౨॥
॥ ఇతి శ్రీశివరహస్యాన్తర్గతే   దేవీవేదపాదస్తవః సమ్పూర్ణమ్  ॥
-॥ శ్రీశివరహస్యమ్  ।ద్వాదశాంశః । అధ్యాయః ౨౫ దేవీవేదపాదస్తవః । ౧-౧౦౨ ॥

